
Úrdráttur  
Í þessari ritgerð er fjallað um hvað sjálfbærni og sjálfbær þróun er. Komið er inn á 
hvert upphaf sjálfbærrar þróunar er og hverjir standa fyrir því að sjálfbær þróun er 
orðin eins stórt hugtak og raun ber vitni. Helstu tímamót á heimsvísu í 
umhverfismálum koma fram og þau mikilvægu skjöl sem urðu til á þeim ráðstefnum 
sem mörkuðu tímamót í umhverfismálefnum. Skoðuð er sjálfbærni, hvernig hún 
kemur fram í þeim aðalnámskrám sem gefnar hafa verið út fyrir leikskóla, hvernig 
umhverfismennt kemur fram í skólum landsins og hvernig henni hefur verið hagað 
fram til þessa. Horft verður til vistspors mannsins og hversu stórt vistspor Íslands er, 
sem er eitt það stærsta sem um getur, miðað við mælingar árið 2005. Fjallað er um 
GETA greiningarlykilinn og hvað hann hefur að geyma. Sjálfbærnimenntun með 
leikskólabörnum er meginuppistaða þessa verks og koma fram fjölmargar hugmyndir 
að sjálfbærnimenntun sem og umhverfismenntun með leikskólabörnum og hvernig 
megi haga henni svo hún skili sér sem best til barnanna. Margar kennsluhugmyndir 
eru settar fram í kennslu um sjálfbærni og umhverfismennt. Til dæmis er fjallað um 
vettvangsferðir í margs konar umhverfi til að vekja börn til umhugsunar um hversu 
ólík náttúran getur verið þó að ekki sé langt að fara og hversu ólíkt lífríki er að finna á 
milli svæða til dæmis mismuninn á fjöru og bæ. Dýralíf er tekið fyrir og hvernig megi 
skoða það með börnum og hvernig best sé að hátta kennslu um dýrin með þeim. 
Þegar kemur að sjálfbærnimenntun eru endurvinnsla og jarðarsáttmálinn tekin fyrir 
auk þess er fjallað um ræktun á grænmeti og öðru ætu með börnum sem og 
hænsnahald. 
 
Abstract 
This paper discusses what sustainability is and what sustainable development is. It 
covers the origin of sustainable development and whom it is to thank for it being such 
a large concept today. Major milestones in the global environmental will be discussed 
the important documents that have been created during conferences that marked a 
turning point in the environmental field. Sustainability is going to be viewed as how it 
has been reflected in the main curricula that has been given out for kindergarten, 
how environmental education occurs in schools and how it has been conducted to 
this date. This will be looked at and how large the global footprint in Iceland is, which 
is one of the largest compared to the measures made at the year 2005. An overview 
of the GETA analysis key will be discussed and its abilities listed. Sustainable 
education with kindergarteners is the foundation of this project and many different 
ideas for implementing sustainable education as well as environmental education 
with kindergarteners will be discussed and how it can be adjusted to reach the 
children in the best way possible. Many different teaching methods are put forward 
for education in sustainability and environmental education. For example field trips in 
different environments to open the children's eyes to the vast differences in nature, 
this does not mean long travels but possibly the difference between the shore and a 
farmhouse. Animal life is explored and how it can be viewed with children and what 
the best method to teach children about animals. With sustainable education comes 
also recycling and Seeds of change agreement is discussed as well as growing your 
own vegetables and other consumables with children as well keeping of hens.  

1. Inngangur 

Sjálfbær þróun er mikilvægur liður í ört vaxandi samfélagi. Í sjálfbærni er hugsunin að 

við skilum jörðinni til afkomenda okkar í svipuðu ástandi og við tókum við henni ef 

ekki betra. Við verðum að stuðla að jafnrétti, ekki bara milli þjóða, heldur líka milli 

kynslóða. Maðurinn fær allt lifibrauð sitt frá náttúrunni og í allt of mörgum tilfellum 

endurgeldur hann ekki náttúrunni það sem hún veitir honum heldur hendir rusli í 

náttúruna sem tekur mörg ár eða áratugi að brotna niður. Með aukinni fólksfjölgun og 

stækkun borga er meira gengið á náttúruauðlindir og þær þurrausnar. Sjálfbærni 

getur komið í veg fyrir of mikinn ágang ef samfélög og þjóðir tileinka sér hana, 

heimurinn fer batnandi og jörðin þarf ekki að þola eins mikið álag. Eins og staðan er í 

dag tekur það jörðina eitt og hálft ár að endurnýja sig samkvæmt mælingum á 

vistspori mannsins. Með þessu áframhaldi þarf maðurinn jafngildi tveimur jörðum til 

að sjá fyrir sér árið 2030, sem má koma í veg fyrir með sjálfbærni og 

umhverfismenntun. Börn sem alast upp við sjálfbærni og umhverfismennt láta sér 

annt um náttúruna og vilja vernda hana.  

Ástæða þess að þessi ritgerð er skrifuð er áhugi minn fyrir sjálfbærni og 

hvernig megi vernda náttúru okkar, en að mínu mati er best að byrja á leikskólum. Í 

leikskólum landsins eru komandi kynslóðir að alast upp auk þess sem leikskólabörn 

eru mjög móttækileg fyrir nýjungum. Erfitt er að kenna gömlum hundi að sitja  segir 

máltækið og því má vera að erfiðara sé að kenna eldra fólki sjálfbærni og það sem 

hugtakið felur í sér. Rannsóknarspurning mín í þessari ritgerð er, hvernig má auka 

vitund leikskólabarna um sjálfbærni og sjálfbæra þróun? Sjálfbærni tekur á mörgum 

þáttum og ekki er hægt að kenna leikskólabörnum um alla þá þætti sem sjálfbærni 

byggir á heldur verður leitast við að fara leiðir sem börnin skilja og geta tekið þátt í 

eins og að kanna umhverfi og lífverur sem lifa í kringum okkur og sinna mikilvægu 

verkefni í vistkerfinu sem við búum í. 

 Leikskólakennarar þurfa að tileinka sér sjálfbærni ef þeir ætla að starfa með 

sjálfbæra þróun í leikskólum og ég tel að þessi ritgerð geti verið góður 

hugmyndabanki í starfi þegar efla á sjálfbærni innan leikskóla og auka vitund 

leikskólabarna um sjálfbæra þróun. Þegar starfa á með sjálfbærni í leikskólum þarf 

allt starfsfólk leikskóla að vera samstíga um aðferðir sem verða fyrir valinu og hvaða 

leiðir verða farnar í starfinu. Þess fyrir utan ætti að gera hvað mest til að auka 

sjálfstraust barna og benda þeim á að þau geti gert margt til að hafa áhrif og geti 

gripið til aðgerða, því margt smátt gerir eitt stórt.  

 Ritgerðin byrjar á fræðilegum kafla um sjálfbæra þróun, hvað hún er, hvert er 

upphaf hennar og hvað felst í henni. Því næst koma hugmyndir að verkefnum til að 

vinna með leikskólabörnum bæði í umhverfismennt og menntun til sjálfbærni. Þar 

sem ótal leiðir eru færar í því starfi er tekið á helstu þáttum, að mínu mati, til að efla 

vitund leikskólabarna. Sem eru, til dæmis, að leikskólinn sé virkur að endurvinna, 

endurnýta, geri moltu, fari í margar vettvangsferðir, haldi hænur og rækti eigið 

grænmeti. Börnin á leikskólanum þurfa að vera virkir þátttakendur í starfinu sem fram 

fer og kennarar verða að hlusta á það sem þau hafa að segja og leyfa þeim að taka 

eins mikinn þátt og þau mögulega geta eftir aldri og getu. Því meiri ábyrgð sem 

börnin fá því meira sjálfstraust öðlast þau sem verður til þess að þau geti frekar gripið 

til aðgerða og gert eitthvað samfélaginu til bóta. 

2. Sjálfbærni og sjálfbær þróun 

Hægt er að finna margar skilgreiningar um sjálfbæra þróun og út á hvað hún gengur 

en flestar, ef ekki allar, hljóða upp á það sama, að kynslóðin sem lifir í dag eigi að 

skila jörðinni í sama ástandi eða betra til komandi kynslóða. Hugsa þarf vel um 

náttúruna og stuðla að góðri umgengni og væntumþykju í garð þess umhverfis, sem 

við lifum og hrærumst í, auk þess að virða það sem náttúran gefur okkur. 

Hugtakið sjálfbær þróun er þýðing á enska orðasambandinu sustainable 

development. Með hugtakinu sjálfbær þróun er átt við að mæta þörfum okkar í dag 

eftir bestu getu svo ekki sé dregið úr möguleikum komandi kynslóða við að mæta 

sínum þörfum. Aðalhugmyndin á bak við sjálfbæra þróun er að skila jörðinni til næstu 

kynslóða eins eða betri en þegar við tókum við henni (Rammaáætlun, e.d.). Sjálfbær 

þróun er ekki ný af nálinni heldur hafa þjóðir í gegnum aldirnar gætt auðlinda sinna 

með því til dæmis að nota beitilönd og skóga sem best og haga því þannig að 

komandi kynslóðir hljóti ekki skaða af. Orðatiltæki frá Kenýa er lýsandi fyrir þessa 

hugsun: „Þú hefur ekki fengið landið til eignar frá foreldum þínum; þú hefur fengið 

það að láni frá börnum þínum“ (Ólafur Páll Jónsson, 2001). Umræðan hefur nú snúist 

í þá átt að sjálfbær þróun sé mikilvægt málefni á alþjóðavettvangi þar sem nýting 

auðlinda og mengun séu ekki einkamál þjóða því neysla og iðnaður manna er mun 

auðlinda- og orkufrekari en áður. Athafnir einnar þjóðar geta haft mikil áhrif á aðrar 

þjóðir (Ólafur Páll Jónsson, 2001). Sjálfbær þróun á við um framfarir og þróun en ekki 

stöðnun eða afturför. Það sem er nýtt í sambandi við sjálfbæra þróun er að nú er 

horft á framfarir með tilliti til þess hvað getur haft áhrif á kynslóðir sem koma á eftir 

þeirri sem nú er uppi (Ingólfur Ásgeir Jóhannesson o.fl. 2008, bls. 7–8). Þegar talað 

er um sjálfbæra þróun er horft til framtíðar og reynt að bæta jafnvægi á milli 

efnahagslegra, félagslegra og umhverfislegra þátt (Sjálfbærni.is, e.d.)  

Sjálfbær þróun byggir á þremur stoðum, sem eru efnahagsvöxtur, félagsleg 

velferð og jöfnuður, og verndun umhverfisins. Til að byrja með voru þessar þrjár 

stoðir aðgreindar og margir álitu sjálfbæra þróun einkum eiga við um umhverfisvernd 

í skólum. Með tíð og tíma hefur skilningur á hugtakinu breyst og nú er horft á 

sjálfbæra þróun sem samofna úr þessum þremur þáttum (Ingólfur Ásgeir 

Jóhannesson o.fl., 2008, bls. 8). Stoðirnar þarf að skoða í samhengi og reyna að ná 

sem mestri efnahagslegri og félagslegri velferð en komast jafnframt hjá því að skaða 

umhverfið, sem getur verið erfitt ferli (Umhverfisráðuneytið, 2002, bls. 9). Jákvæð og 

gagnvirk tengsl þurfa að ríkja á milli stoðanna þriggja svo þróun geti talist sjálfbær. 

Efnahagsþátturinn er drifkraftur breytinga og vaxtar, hagræn starfsemi byggir á 

umhverfinu þar sem hún byggir á náttúrunni og tilgangur ákvarðist af markmiðum 

samfélagsins (Þorvarður Árnason, 2008, bls. 83). Ef litið er á þessa þrjá þætti 

aðskilda er ekki hægt að leysa vanda hagkerfisins án þess að taka tillit til 

samfélagsins, vandamál samfélagsins verða ekki leyst án þess að horfa til náttúru og 

umhverfis. Þessir þrír þættir eru einn stór þáttur, umhverfið er stærsti þátturinn, jörð 

og himinn, náttúran og allt sem henni tilheyrir, samfélagið er það sem maðurinn 

skapar sér innan náttúrunnar bæði efnisleg og félagsleg, menning, þjóðfélög, 

skipulag og fleira. Í samfélaginu hefur verið mótað hagkerfi sem er allt verk 

mannanna. Því þarf hagkerfið að taka tillit til þeirra gilda sem móta samfélagið, sem 

er innan umhverfisins, sem þarf að laga sig að reglum og lögmálum náttúrunnar 

(Sigrún Helgadóttir, 2013, bls. 15–16). Þegar talað er um sjálfbæra þróun er horft til 

framtíðar og reynt að bæta jafnvægi á milli efnahagslegra, félagslegra og 

umhverfisþátta (Sjálfbærni.is, e.d.).  

Oft virðist hugtakið sjálfbær þróun helst vera notað um atvinnu sem skaðar 

umhverfið ekkert eða lítið. Atvinnu sem hægt er að stunda ár eftir ár án þess að 

verða uppiskroppa með efnivið en ekki er líklegt að slík atvinna geti staðið undir 

þörfum kynslóða dagsins í dag né komandi kynslóða. Atvinna sem ekki raskar neinu 

er óraunhæf því allt hefur áhrif á umhverfið, bæði fjölgun manna og dýra í náttúrunni. 

Það að raska ekki umhverfinu er kannski ekki það sem átt er við með sjálfbærri þróun 

heldur má skilja hugtakið svo að menn reyni að hafa áhrif á þær breytingar sem 

verða á umhverfinu þannig að þær stuðli að batnandi hag fyrir þá sem og komandi 

kynslóðir frekar en að varast að taka fram fyrir hendurnar á náttúruöflunum. Þar af 

leiðandi ætti að gera greinarmun á jarðabótum og umhverfisspjöllum. Jarðabætur eru 

til dæmis skógrækt eða flóðvarnargarðar, umhverfisspjöll geta flokkast undir 

aðgerðarleysi því náttúruöflin spilla stundum umhverfinu með sandfoki eða flóðum, 

því er það í anda sjálfbærrar þróunar að koma í veg fyrir atvik sem eyða landinu (Atli 

Harðarson, e.d.).  

 

2.1. Uppruni/þróun sjálfbærrar þróunar 

Ráðstefna, sem haldin var í Stokkhólmi um verndun umhverfisins árið 1972, var 

fyrsta alþjóðaráðstefnan þar sem fjallað var um umhverfismál og markaði hún 

tímamót í umhverfismálum. Á ráðstefnunni var umhverfisstofnun Sameinuðu 

þjóðanna jafnframt stofnuð. Stofnunin hefur síðan verið leiðandi þegar kemur að 

umhverfismálum á alþjóðavettvangi. Sameinuðu þjóðirnar (SÞ) hafa frumkvæði að 

því að þjóðir heims sameinist og bregðist við umhverfisvanda og misskiptingu 

auðsins. Í skýrslu SÞ um sameiginlega framtíð okkar frá árinu 1987 komu fram 

hugmyndir um sjálfbæra þróun sem skilgreind var „sem þróun sem uppfyllir þarfir 

núlifandi kynslóða án þess að draga úr möguleikum komandi kynslóða til að uppfylla 

sínar“ (Kristín Norðdahl, 2009). Tímamót í umhverfismálum voru þegar 

heimsráðstefna SÞ var haldin í Ríó de Janeiro í Brasilíu árið 1992. Aldrei höfðu jafn 

margir þjóðarleiðtogar sótt slíka ráðstefnu, þeir voru um 100 (Umhverfisráðuneytið, 

2002, bls. 9). Fyrir ráðstefnuna drógu SÞ fram nokkra meginþætti sem áttu að vera til 

grundvallarályktunar og umræðu á ráðstefnunni. Sem dæmi um það má nefna; að 

taka tillit til efnahagsvanda þjóða, að umhverfisvanda má rekja til fólksfjölgunar og 

fátæktar, misskiptingu gæða, ofnýtingu auðlinda, neysluvenja og lífshátta og þar af 

leiðandi þyrfti að skoða lifnaðar- og framleiðsluhætti. Áhersla var lögð á að iðnríkin 

sem bera mesta ábyrgð á umhverfisvandanum leggðu meira af mörkum en efnaminni 

ríki og að viðurkenna bæri rétt þjóða til að stjórna nýtingu auðlinda sinna svo lengi 

sem nýtingin væri sjálfbær og hefði ekki slæm áhrif á auðlindir annarra þjóða. Helsti 

tilgangur með ráðstefnunni var að vekja athygli á umhverfis- og þróunarvandamálum 

og hvetja þjóðþing og þjóðarleiðtoga til að taka tillit til umhverfis við ákvarðanir sem 

það snerta (Sigrún Helgadóttir, 2013, bls. 8–9). 

Ríó-yfirlýsingin um grundvallarreglur í umhverfismálum var samþykkt á 

heimsráðstefnunni. Sjálfbær þróun er mikilvægt hugtak í Ríó-yfirlýsingunni. Þar er 

hugtakið skilgreint þannig að velferð mansins bæði efnahagslega og félagslega 

byggist á því að vernda umhverfið og að nýta náttúruauðlindir á skynsamlegan hátt 

(Umhverfis- og auðlindaráðuneytið, e.d.). Með samþykkt á Ríó-yfirlýsingunni 

vonuðust menn til að hún yrði eins konar bindandi stjórnarskrá jarðar. Úr því varð 

ekki en litið er svo á að þær þjóðir sem undirrituðu yfirlýsinguna hafi skuldbundið sig 

siðferðislega og pólitískt til að starfa í takt við yfirlýsinguna. Ríó-yfirlýsingin felur í sér 

27 grunnreglur sem byggja á því að allt líf á jörðinni sé háð hvert öðru og virki sem 

ein heild (Sigrún Helgadóttir, 2013 bls. 9). Í fyrstu grunnreglu Ríó-yfirlýsingarinnar er 

sleginn sá tónn að sjálfbær þróun snúist um manninn og möguleika hans, að fólk geti 

starfað og lifað í sátt við náttúruna á sem heilbrigðastan hátt (Umhverfisráðuneytið, 

2002, bls. 9). Þegar horft er til umhverfismála á sjálfbærni við um tvennt. Annars 

vegar að ganga ekki óhóflega á náttúruna heldur reyna að nýta auðlindir náttúrunnar 

þannig að þær nái að endurnýja sig, til að mynda er skógarhögg sjálfbært ef nýjum 

trjám er plantað þegar önnur hafa verið höggvin. Hins vegar að koma í veg fyrir 

mengun eða eyðingu með öðrum hætti við nýtingu náttúruauðlinda (Rammaáætlun, 

e.d.).  

Framkvæmdaáætlun, Dagskrá 21, er skjal sem samþykkt var á ráðstefnunni í 

Ríó. Dagskrá 21 er leiðbeinandi framkvæmdaáætlun um umhverfismál fyrir 

ríkisstjórnir til að fara eftir á 21. öldinni. Áhersla er lögð á samvinnu í umhverfismálum 

auk þess að efla endurvinnslu, minnka mengun, auka fræðslu og upplýsingastreymi 

til almennings og margt fleira. Staðardagskrá 21 var síðar gerð en þá voru markmiðin 

í Dagskrá 21 útfærð svo þau hentuðu sveitarfélögum og þannig var verkefnið fært 

nær almenningi (Sigrún Helgadóttir, 2013, bls. 10–11). Staðardagskrá 21 er áætlun 

sem sveitarstjórnir eiga að útfæra í samræmi við Dagskrá 21. Dagskráin er ekki 

lagalega bindandi heldur ber sveitarstjórnum siðferðisleg skylda til að fylgja 

áætluninni. Staðardagskrá 21 er áætlun um það sem þarf að gera í hverju samfélagi 

svo það færist nær sjálfbærri þróun á 21. öldinni. Ætlast er til að sveitarstjórnir vinni 

staðardagskrána í samvinnu við íbúana í samfélaginu því hún á að vera áætlun allra í 

samfélaginu sem byggir á þátttöku allra. Staðardagskrá þarf stöðugt að endurskoða 

og bæta í samræmi við nýjar og breyttar áherslur og tíma. Árið 1996 tók 

Egilsstaðabær þátt í norrænu verkefni sem snerist um að búa til fyrirmynd að 

umhverfisáætlun sem ætluð var fámennum samfélögum. Eftir að verkefninu lauk var 

haldin umhverfisráðstefna á Egilsstöðum árið 1997, á henni kom fram vilji hjá 

sveitarfélögum til að byrja að uppfylla þau ákvæði sem koma fram í Ríó 

samþykktinni. Varð það til þess að Umhverfisráðuneytið og Samband íslenskra 

sveitarfélaga aðstoðuðu sveitarfélög við að koma sér upp staðardagskrám (Arnheiður 

Hjörleifsdóttir og Stefán Gíslason, 2003). 

Með Ríó-yfirlýsingunni og framkvæmdaáætluninni Dagskrá 21 fengu þjóðir 

heims skýrar grunnreglur og viðmið til að móta og innleiða sjálfbæra þróun. Í mörgum 

löndum hefur ferlið dregist og orðið minna úr en til var ætlast. Helsti vandinn 

hérlendis er sá að sjálfbær þróun var lengi álitin sem sjálfbær nýting og þá skilin sem 

hámarksnotkun á náttúruauðlindum sem er einföldun á sjálfbærri þróun. Eins er oft 

sett samasemmerki á milli sjálfbærrar þróunar og umhverfismála sem er lykilatriði í 

sjálfbærri þróun er það frekar stefna sem stuðlar að þróun en ekki einungis verndun. 

Auk þess er oft álitið að sjálfbær þróun varði eingöngu möguleika komandi kynslóða, 

sem er mikilvægt, þar sem komandi kynslóðir líða fyrir ef ekki er komið í veg fyrir 

ofnýtingu, mengun, sóun, útdauða tegunda, fátækt og heilsuvanda sem ósjálfbær 

framleiðsla og neysluvenjur nútímans valda. Hætta er á að fólkið sem er lifandi í dag 

gleymist ef alltaf er horft til komandi kynslóða, líta verður á misskiptingu gæða í dag 

og sjálfbær þróun ætti að stuðla að meiri jöfnuði í heiminum, ekki einungis á milli 

kynslóða heldur líka þeim sem lifa í nútímanum og deila jörðinni (Þorvarður Árnason, 

2008, bls. 83). 

 Sameinuðu þjóðirnar skipuðu nefnd til að semja sáttmála um verndun jarðar í 

líkingu við mannréttinda- og barnasáttmálann, sem eru sáttmálar sem tryggja eiga 

réttindi alls mannkyns. Þessi sáttmáli var nefndur Jarðarsáttmáli og var kynntur á 

ráðstefnu SÞ um sjálfbæra þróun árið 2002 í Jóhannesarborg. Ástæðu þess að ráðist 

var í gerð jarðarsáttmálans má rekja til þess hversu margir búa við fátækt en fáir 

ríkidæmi, auk eyðileggingar jarðar og lífríkis, útdauða tegunda, mengunar, rýrnunar á 

auðlindum og náttúrugæða. Í Jarðarsáttmálanum eru 16 grunngildi sem skiptast í 

nokkur undirmarkmið. Öll markmiðin beinast að því að sýna náttúru og lífríki 

umhyggju og virðingu, auk þess að stuðla að réttlæti, friði og lýðræði bæði 

efnahagslegu og félagslegu (Sigrún Helgadóttir, 2013, bls. 16–17).  

 

2.2. Sjálfbærni í aðalnámskrá leikskóla 

Í aðalnámskrá leikskóla frá árinu 1999, sem er fyrsta aðalnámskráin sem gefin var út 

fyrir leikskóla, er ekki talað um sjálfbæra þróun en lítillega er komið inn á náttúru og 

umhverfi. Meðal annars fjallar aðalnámskrá um að lífsafkoma mannsins, bæði líf og 

heilsa séu háð náttúrunni og öflum hennar, því sé þekking á henni og fyrirbærum 

sem tilheyra henni lífsnauðsynleg. Þar að auki kemur fram að börn þurfi að kynnast 

fjölbreytileika náttúrunnar, tengjast henni og njóta hennar. Einnig á barn að sjá fegurð 

náttúrunnar, efla þarf virðingu fyrir henni og auka ábyrgðarkennd barna. Aðalnámskrá 

leikskóla segir að leikskólar eigi að fræða börn um náttúru, umhverfi og verndun þess 

sem má gera með að ræða um dýr, veður, ræktun, plöntur og fleira. Þegar næsta 

aðalnámskrá leikskóla var gefin út árið 2011 var sjálfbærni orðin grunnþáttur 

menntunar ásamt fimm öðrum þáttum. Þessir sex grunnþættir eiga að stuðla að 

samfellu í skólakerfinu. Í nýrri aðalnámskrá kemur fram að skilningur á sjálfbærni og 

sjálfbærri þróun sé sá að skila umhverfinu til næstu kynslóðar í svipuðu ástandi og 

tekið var við því, alla vega ekki í verra ástandi auk þess að koma á móts við þarfir 

samtíðar án þess að minnka möguleika næstu kynslóðar til að uppfylla þarfir sínar. 

Einnig segir í aðalnámskrá að sjálfbærni sé ástand sem helst í jafnvægi, sjálfbær 

þróun sé þar af leiðandi ferli sem leiðir af sér breytingar í þjóðfélögum eða minni 

hópum. Með aukinni vitund um ástand jarðar og nauðsyn umhverfismenntar hefur 

þetta breyst til muna í aðalnámskrá leikskóla. Árið 2013 kom út hefti um grunnþætti 

menntunar, sér hefti fyrir hvern grunnþátt. Sjálfbærniheftið er veglegt og fjallar 

ýtarlega um sjálfbæra þróun og hvernig best sé staðið að menntun til sjálfbærni. 

Til að menntun til sjálfbærni heppnist sem best í skólum þurfa allir kennarar og 

starfsfólk að vera samtaka um markmið og leiðir. Eins þarf að hafa í huga að í 

menntun til sjálfbærni, sem og flestu öðru, gerast góðir hlutir hægt (Inga María 

Ingvarsdóttir, 2013, bls. 129). Vistkerfi jarðar setur takmarkanir, sjálfbær þróun getur 

einungis átt sér stað innan þessara takmarkanna. Þessi takmörk þarf að þekkja og 

skilja auk þess hringrásir, ferli og lögmál náttúrunnar sem umlykur mannlegt 

samfélag en það er forsenda þess að hægt sé að vinna að sjálfbærri þróun (Mennta- 

og menningarmálaráðuneytið, 2011, bls. 18). Til að sjálfbærni geti átt sér stað verður 

fólk að stíga út fyrir þægindaramma sinn, tileinka sér breytta lífshætti og virða lýðræði 

og jafnréttindi fyrir alla, líka komandi kynslóðir. Til að það geti orðið verður fólk að 

menntast og upplifa sjálfbæra þróun frá unga aldri og þar spila skólar stórt hlutverk í 

að mennta nemendur sína í átt að sjálfbærni. Allir jarðarbúar verða að vera samtaka 

um að sætta sig við hófsemi og jöfnun á lífsgæðum en með því að breyta 

neysluvenjum og lífsháttum er hægt að koma í veg fyrir ofnýtingu jarðar. Með 

skilningi, þekkingu og framsýni áttar fólk sig á að þægindarammi þess er í raun 

vítahringur sem þarf að stíga út úr. Grundvöllur sjálfbærrar þróunar er menntun og 

skilningur á hvernig er komið fyrir jörðinni (Sigrún Helgadóttir, 2013, bls. 14–16).  

Í aðalnámskrá leikskóla kemur fram „Menntun til sjálfbærni miðar að því að 

gera fólki kleift að takast á við viðfangsefni sem lúta að samspili umhverfis, 

félagslegra þátta og efnahags í þróun samfélags.“ (Mennta- og 

menningarmálaráðuneytið, 2011, bls. 17). Grundvöllur fyrir verndun náttúrunnar er að 

þekkja hana og skilja hana. Ólæsi á náttúruna getur verið lífshættulegt en til að geta 

lesið í náttúruna þarf fólk að kynnast henni, upplifa og skoða umhverfi sitt. Með mikilli 

tæknivæðingu fjarlægjast börn náttúruna og sjá ekki hversu háð mannkynið er henni. 

Í auknum mæli vilja kennarar ekki fara út með nemendur sína til að kynnast 

umhverfinu því þeir búa sjálfir ekki yfir nægri kunnáttu til þess. Alls staðar er 

grunnvistkerfi jarðar það sama þar sem sól, loft, vatn og grænkukorn plantna spila 

stærsta þáttinn og aðrir þættir gegna sama hlutverki alls staðar en eru ólíkir í útliti 

eftir svæðum (Sigrún Helgadóttir, 2013, bls. 21–22). 

 

2.3. Umhverfismennt  

Helsta markmiðið með umhverfismennt er að efla umhverfisvitund barna, að þau 

skynji hvað er við hæfi í náttúru og samfélagi auk þess að sýna virðingu, kurteisi og 

tillitsemi í umgengni bæði við umhverfið og annað fólk (Sigrún Helgadóttir, 2013, bls. 

41). 

Skólakerfið gegnir meðal annars því hlutverki að búa nemendur undir 

áskoranir og verkefni sem daglegt líf býður upp á og hjálpa nemendum að fóta sig í 

flóknu samhengi samfélags og náttúru. Með almennri menntun er miðað að því að 

efla sjálfskilning hvers og eins og möguleika til að inna af hendi það sem til er ætlast í 

samfélaginu. Auk þess þurfa nemendur að hafa þekkingu og vita hvernig hægt er að 

nota þá þekkingu til að hafa áhrif á umhverfi sitt til hins betra (Aðalnámskrá leikskóla, 

2011, bls. 22–23). 

Umhverfismennt hefst á því að nemendur upplifa náttúruna auk þess að njóta 

hennar en þannig fer nemendum að þykja vænt um hana og bera virðingu fyrir henni. 

Að bera virðingu fyrir náttúrunni og sýna henni væntumþykju leiðir til þess að 

nemendur vilja vernda hana. Þegar nemendur skilja hvernig náttúran vinnur átta þeir 

sig betur á því að eitthvað þurfi að gera til verndar og eru tilbúnir til þess. Hætta er á 

að nemendur verði hræddir og fyllist vonleysi þegar þeir átta sig á hversu mikill 

umhverfisvandinn er en í umhverfismennt og menntun til sjálfbærni verður að varast 

að hræða nemendur. Þekkingarleysi er það sem helst þarf að óttast þegar kemur að 

umhverfisvanda. Þá eru kennarar og starfsfólk skóla í lykilhlutverki til að koma í veg 

fyrir þekkingarleysi og sýna nemendum fram á að það er eitthvað sem þeir geta gert. 

Kennarar verða að fylgjast vel með umhverfismálum og þróa kennslu sína í takt við 

áherslur og tíðaranda sem er ríkjandi hverju sinni. Náttúrufræði er grunnstoð 

umhverfismenntunar og þá helst vistfræði þar sem fjallað er um að skilja ferla 

náttúrunnar, skynja og þekkja náttúruna og lögmál hennar auk þess að bera virðingu 

fyrir henni. Þar sem maðurinn, hegðun hans, samfélög og menning hafa lengi verið 

stór þáttur í umhverfismennt verður maðurinn ekki skilinn frá náttúrunni. Því er ekki 

hægt að komast hjá því að fjalla um gagnrýni á hagkerfið þegar umhverfismennt er 

kennd þar sem það er á margan hátt í andstöðu við lögmál náttúrunnar. Fram til 

þessa hefur umhverfismennt ekki verið sérstakt námssvið eða námsgrein í íslenskum 

skólum heldur hafa kennarar, sem hafa áhuga á umhverfinu og sjálfbærni, lagt 

áherslu á umhverfismennt í kennslu sinni (Sigrún Helgadóttir, 2013, bls. 42–43). 

 Í leiðarljósi aðalnámskrár leikskóla (2011) segir ,,Menntun til sjálfbærni á að 

endurspeglast í öllu starfi leikskóla í virku samstarfi við heimili og nærsamfélag” (bls. 

33) og í námskránni kemur fram að í öllu starfi leikskóla eigi að stuðla að því að börn 

læri að bera virðingu fyrir náttúrunni sem og umhverfi sínu (bls. 34). Með því að efla 

umhverfismennt í skólum má auka vitund nemenda um sjálfbæra þróun því hún hefst 

á því að nemendur og aðrir beri virðingu og láti sér annt um náttúruna og umhverfi 

sitt. 

 

2.4. Vistspor 

Á síðustu tveim áratugum hefur verið þróuð aðferð til að mæla vistspor mannsins. 

Stofnunin Global footprint network hefur þróað aðferð til að mæla vistspor mannsins. 

Einstaklingurinn þarf sitt rými eins og allt það sem hann gerir til að uppfylla þarfir 

sínar, neyslu og losa sig við rusl og úrgang. Allt sem maðurinn notar kemur frá 

náttúrunni en hann losar sig líka við rusl í náttúruna og því þarf að vita hversu mikið 

er gengið á náttúruna og hversu mikið er eftir til að nota. Til þess að komast að því er 

notast við vistspor. Með því er hægt að mæla hversu mikið maðurinn notar af 

náttúrunni, hversu mikið lands- og vatnssvæði maðurinn notar til að sjá fyrir sér og 

sínum. Vistspor landsvæðis er mælt í jarðhekturum en jarðhektari er meðalgeta allra 

svæða til að bæði gefa af sér og taka á móti hvert ár. Vistspor samfélags sem mælist 

minna en geta jarðar er samfélagið innan sjálfbærni, samfélagið á afgang af 

jarðgæðum sínum (Sigrún Helgadóttir, 2013, bls. 25). 

Allt frá árinu 1970 hefur maðurinn gengið á náttúruna á ósjálfbæran hátt. 

Miðað við núverandi nýtingu á náttúrunni hvert ár tekur jörðina um eitt og hálft ár að 

endurnýja sig. Slíkur ágangur er ógn við náttúruna og velferð manns til lengri tíma 

litið. Með því að mæla vistspor borga, þjóða, fyrirtækja og mannkyns í heild er hægt 

að meta undir hve miklu álagi jörðin er og reyna að stjórna notkuninni (Global 

footprint network, 2012). Með þessu áframhaldi þarf maðurinn tvær jarðir til að sjá 

fyrir sér árið 2030. Þessi ofnotkun getur stuðlað að hruni í sjávarútvegi, eyðingu 

skóga ásamt fleiri vandamálum, sem geta leitt til átaka og stríða, búferlaflutninga, 

hungursneyðar og fleira. Það getur haft meiri áhrif á þá sem búa við fátækt nú, því 

þeir geta ekki keypt sig frá jarðgæðasnauð með því að nota auðlindir annars staðar 

líkt og ríkari þjóðir. Með því að mæla vistspor er hægt að stjórna vistfræðilegum 

eignum þjóðum viturlega. Vistsporamæling er fyrsta skrefið í átt að sjálfbærni (Global 

footprint network, 2014). 

Sigurður Eyberg Jóhannesson (2010) reiknaði út vistspor Íslands árið 2005 og 

studdist við aðferðir Global footprint network við það. Útreikningarnir sýndu að 

vistsporið er 56 jarðhektari á mann sem er langstærsta vistspor jarðar en Sigurður 

telur að það sé ekki raunhæf tala vegna sérstöðu landsins í orkumálum og 

sjávarútvegi. Því reyndi Sigurður að laga aðferðina að aðstæðum á Íslandi en tókst 

ekki að fá út með óyggjandi hætti hvert vistspor Íslands væri en sýndi samt sem áður 

fram á að Ísland sé ein neyslufrekasta þjóð jarðar. 

 

2.5. GETA  

Á árunum 2007–2011 vann hópur frá Háskóla Íslands og Háskólanum á Akureyri að 

rannsóknar- og þróunarverkefninu GETA til sjálfbærni – menntun til aðgerða. Í 

verkefninu voru námskrár og menntastefnuskjöl greind til að finna ákvæði um 

sjálfbærnimenntun. Meðan á þessu verkefni stóð varð til greiningarlykill sem er 

hugsaður til að greina hvað felist í menntun til sjálfbærrar þróunar. Greiningarlykillinn 

byggir á sjö þáttum sem eru: 

• Gildi, viðhorf og tilfinningar gagnvart náttúru og umhverfi. Í þessum þætti 

er fjallað um að gera börn meðvituð um verndun náttúrunnar. Áhersla er lögð 

á að vekja áhuga barna á náttúru og umhverfi, efla ábyrgðarkennd og virðingu 

fyrir allri náttúrunni auk þess að tengjast henni. Þegar börn tengjast náttúrunni 

eykur það færni þeirra til að vernda hana, auk þess að gera börn meðvituð um 

gildi náttúrunnar fyrir allt líf. 

• Þekking sem nýtist til skynsamlegrar nýtingar náttúrunnar. Annar 

þátturinn snýst um að kenna börnum að nota náttúruna skynsamlega, 

mikilvægi þess að þekkja hringrásir og endurvinnslu og gera börnum grein fyrir 

að líf mannsins er háð náttúruauðlindum. Þátturinn varðar fræðslu um vistkerfi 

jarðar og verndun þeirra en margt fleira viðkemur þessum þætti. 

• Velferð og lýðheilsa. Góð heilsa fólks auk heilsusamlegs og öruggs 

umhverfis er forsenda sjálfbærrar þróunar. Því ætti sjálfbærnimenntun að fjalla 

um heilbrigði og heilbrigðan lífsstíl, fjalla um mikilvægi hollrar fæðu, hreyfingu 

og ábyrgð einstaklingsins á eigin heilsu. Byggja upp jákvæða og heilbrigða 

sjálfsmynd barna, efla sjálfsstjórn og getu til að setja sig í spor annarra svo 

þau geti tekið málstað annarra.  

• Lýðræði og þátttaka í samfélaginu, geta til aðgerða. Skólar hafa það 

hlutverk að búa börn undir þátttöku í lýðræðisþjóðfélagi en það er mikilvægt 

markmið menntunnar sem felur í sér að einstaklingurinn geti nýtt hæfileika 

sína, eflt sjálfstraust og geti verið virkur í samfélaginu auk þess að hafa áhrif á 

ákvarðanir sem teknar eru sem varða hann og umhverfi hans, sérstaklega 

ákvarðanir sem hafa áhrif á framtíðarsamfélagið. 

• Jafnrétti og fjölmenning. Mikilvægur liður í sjálfbærri þróun er að viðurkenna 

að allir, óháð efnahag, kyni, heimkynnum eða öðru, hafi jafnan rétt. Einnig er 

mikilvægt að fjölbreytt menning hljóti sama vægi í umræðunni. Lykilatriði þess 

að fólk fái menntun og geti notað hæfileika sína er umburðarlyndi og skilningur 

á ólíkri menningu auk þess að bera virðingu fyrir ólíkum siðum og venjum á 

milli menningarheima en það er grundvallaratriði til að halda frið í heiminum. 

• Alþjóðavitund og hnattrænn skilningur. Sjötti þátturinn snýst um að fólk 

geri sér grein fyrir því að aðgerðir þess geti haft áhrif annars staðar á jörðinni. 

Því er mikilvægt að allir taki sameiginlega ábyrgð á jörðinni og þeim sem lifa á 

henni. Undir þennan þátt falla umhverfismál eins og loftslagsbreytingar, 

mengun í sjó og fleira. Nauðsynlegt er að átta sig á mismunandi aðstæðum 

milli þjóða og mikilvægi þess að aðstoða þróunarlöndin. Einnig hvernig við 

getum stuðlað að meiri jöfnuði í heiminum í daglegu lífi okkar. 

• Efnahagsþróun og framtíðarsýn. Ein af grundvallarstoðum sjálfbærni er 

efnahagsþróun og síðasti þáttur greiningarlykilsins fjallar um hana. Hér er 

fjallað um mikilvægi þess að fara vel með náttúruauðlindir, að börnin hugsi um 

þarfir okkar, hvað það er sem við þurfum í raun til að lifa góðu lífi og hvort allir 

eigi rétt á því sama, bæði núlifandi kynslóðir og komandi kynslóðir (Kristín 

Norðdahl, 2009). 

 Greiningarlykill er tilvalið verkfæri þegar færa á leik- og grunnskóla nær 

sjálfbærni. Með honum má meta hvernig starfið er og hvaða þætti þarf að laga í 

daglegu starfi til stuðla að sjálfbærri þróun. 

3. Sjálfbærni með leikskólabörnum 

Í þessum kafla eru settar fram hugmyndir að kennslu í umhverfismennt og menntun 

til sjálfbærni með leikskólabörnum. Áhersla er lögð á að efla jákvæða og sterka 

sjálfsmynd barna, auk þess að gera þau meðvituð um að þau geti haft áhrif á 

samfélag sitt til góðs. Einnig að það sem þau geri geti haft áhrif á smáu skrefin og 

það séu þau sem skipta máli, ekki þurfi að bíða eftir stórum breytingum til að fagna 

þeim smáu. Flest verkefnin miða að því að hægt sé að stunda þau úti og horft er til 

útikennslu þar sem hlustað er á börnin og þau fái að njóta sín eins mikið og mögulegt 

er. Reynt er að gera kennsluna eins ævintýralega og hægt er og kennarar verða að 

nota hugarflugið við starf sitt og útfæra verkefnin þannig að þau höfði sem mest til 

barnahópsins hverju sinni. 

 

3.1. Umhverfismennt með börnum 

Sjálfbærni getur einungis farið fram innan þeirra takmarka sem jörðin setur okkur og 

því verða börn að skilja þessar takmarkanir sem og hringrás náttúrunnar. 

Umhverfismennt er fyrsta skrefið í átt að sjálfbærni (Mennta- og 

menningarmálaráðuneytið, 2011, bls.18). Í aðalnámskrá allra skólastiga (2011) er 

gerð grein fyrir grunnþáttum menntunnar sem eru læsi, sjálfbærni, heilbrigði og 

velferð, lýðræði og mannréttindi, jafnréttindi og sköpun. Þessir grunnþættir snúast um 

framtíðarsýn, vilja og getu til að hafa áhrif, taka þátt í viðhaldi, þróun og breytingum á 

samfélaginu sem börnin alast upp í. 

Sjálfbærni á upphaf sitt í umhverfismennt, sem hefur verið kennd í áratugi en 

áður en farið var að kenna umhverfismennt í skólum var hún hluti af uppeldi barna í 

sveitum landsins. Með aukinni vitund um slæmt ástand jarðar varð umhverfismennt 

markvissari. Kennarar eru hræddir við að fylla nemendur sína af vonleysi yfir slæmu 

ástandi jarðar, þeir eru því í vafa um hvernig eigi að kenna umhverfismennt og um 

umhverfisvanda án þess að hræða nemendur sína. Menntun getur fengið fólk til að 

breyta hegðun sinni sem og heilu samfélagi til hins betra. Með því að njóta og upplifa 

náttúruna fara börnin að láta sér annt um hana, bera virðingu fyrir henni og vilja því 

vernda hana. Þegar börn átta sig á hvernig náttúran starfar sjá þau jafnvel sjálf hvað 

þarf að gera og finna vilja hjá sér til að vernda náttúruna. Hegðun mannsins, 

samfélag og menning er stór hluti umhverfismenntunnar þar sem maðurinn er hluti af 

náttúrunni (Sigrún Helgadóttir, 2012, bls. 41–43). 

 Miklu skiptir að gera börnin ekki hrædd við umhverfisvandann, sem þau 

standa frammi fyrir, í framtíðinni. Mikilvægt er að benda börnum á að það sem þau 

gera geti haft áhrif á framtíðina og heiminn í heild því það litla skiptir miklu máli, eins 

og til dæmis umgengni þeirra í náttúrunni, endurnýting, ræktun og fleiri hlutir sem þau 

geta sjálf lagt af mörkum við verndun náttúrunnar. Þegar börn byrja ung í 

umhverfismennt er lagður grunnur að því að börnin alist upp við að bera virðingu fyrir 

náttúrunni og láta sér annt um hana. Eftir því sem börnin eldast öðlast þau meiri getu 

til aðgerða, þau vita auk þess hvernig hægt er að hafa áhrif á samfélag sitt og breyta 

því. Í lögum um leikskóla segir að meginmarkmið leikskóla eigi að vera meðal annars 

að efla siðferðisvitund barna, leggja grundvöll að því að börn verði virkir og ábyrgir 

þátttakendur í samfélaginu, einnig að efla hæfileika þeirra í tjáningu sem og sköpun 

til að styrkja sjálfsmynd þeirra og öryggi (Lög um leikskóla nr. 90/2008). Einstaklingur 

sem býr yfir sterkri sjálfsmynd er líklegri en aðrir til að grípa til aðgerða þegar hann 

sér eitthvað sem betur má fara og verða virkur þátttakandi í samfélagi sem er í 

stöðugri þróun. Með sterkri siðferðisvitund hefur einstaklingur vit á að greina rétt frá 

röngu þegar kemur að umgengni við og í náttúrunni. 

 Ótal leiðir eru færar í umhverfismennt með leikskólabörnum með það markmiði 

að efla umhverfisvitund þeirra og eru verkefnin sem koma hér á eftir miðuð að 

útikennslu. Í sumum verkefnum er hugmyndin að börnin leiti sér upplýsinga í bókum 

eða á Internetinu en ef veður er gott má fara út með bækurnar og njóta góða 

veðursins. Hér á eftir verður lýst nokkrum hugmyndum að umhverfismennt með 

leikskólabörnum.  

 

3.1.1.Vettvangsferðir 

Markmiðið með vettvangsferðum er að börnin upplifi og njóti umhverfisins og 

náttúrunnar. Auk þess að kynnast því sem er í nánasta umhverfi leikskólans. Þegar 

vettvangsferðir eru skipulagðar þarf að taka mið af því umhverfi sem leikskólinn 

stendur í. Leikskólar í litlum bæjarfélögum búa oft það vel að geta gengið í bæði 

fjallaferðir sem og fjöruferðir á meðan aðrir leikskólar hafa ekki eins auðveldan 

aðgang að fjöru, fjalli eða öðru. Vegna mikillar fjarlægðar við náttúruna í stórum 

bæjarfélögum er jafnvel enn meira áríðandi að börn sem alast þar upp komist í tæri 

við náttúruna og upplifi hana og njóti en þau börn sem alast upp í litlum 

bæjarsamfélögum og þurfa stutt að fara til að komast í náttúruna. Nauðsynlegt er fyrir 

öll börn að kynnast náttúrunni og sérstaklega á tímum aukinnar tækni þar sem mörg 

börn eru með snjallsíma, tölvu eða annað sem breikka bilið á milli barna og 

náttúrunnar en meira. Marga staði er hægt að skoða í vettvangsferðum og hér koma 

nokkrar hugmyndir að vettvangsferðum í fjölbreyttu umhverfi þar sem ólík 

viðfangsefni má skoða. Eins er hægt að bera saman það sem er að finna á þessum 

stöðum og sjá hvað er líkt með því og hvað er ólíkt, til dæmis milli fjalls og fjöru eða 

bæjar og sveitar. Þær hugmyndir, sem hér koma, eru byggðar á því sem fram kemur 

í aðalnámskrá leikskóla og í grunnþætti menntunnar, sjálfbærni og hvað börn ættu að 

læra í umhverfismennt auk eigin reynslu. 

• Skógur – Í vettvangsferð í skóglendi eru börn frædd um þá hringrás sem trén 

fara í gegnum ár hvert. Með því að fylgjast með einu ákveðnu tré sem valið er 

í samstarfi barna og kennara, eru myndir teknar reglulega og sjá þá börnin 

breytingar sem verða á trénu milli árstíða. Skoða má plöntur sem vaxa þar og 

gera plöntubók sem börnin safna plöntum í til að bera saman við aðrar plöntur. 

Plönturnar eru þá pressaðar, settar í bók, merktar með heiti sem börnin finna í 

bókum eða á Internetinu og að lokum er merkt hvar plöntunum var safnað. 

Með því læra börnin að nota má bækur til að afla fróðleiks. Einnig er hægt að 

skoða það dýralíf sem er að finna í trjánum, fugla, skordýr og annað. 

• Fjara – Í fjörum er fjölbreytt dýralíf að finna sem má rannsaka. Þeim er þá 

safnað í það til gerðar krukkur, þær teknar með á leikskólalóðina og síðan 

skoðaðar með stækkunargleri eða smásjá og fundinn fróðleikur í bókum eða 

Interneti eftir því sem við á. Hringrás fjörunnar er skoðuð, flóð og fjara og 

dýralífið sem þar er að finna. Misjafnt er á milli svæða hvernig lífríki er að finna 

í fjörunni. Gott er að fara á fleiri en einn stað ef leikskólinn býr svo vel að hafa 

margar fjörur í nágrenninu, þá er hægt að bera saman lífríkið, bæði plöntur og 

smádýr. Auk þeirrar fræðslu sem börnin öðlast í fjörunni er hægt að tína þar 

margs konar og fjölbreytta muni sem má gera listaverk úr. 

• Bærinn – Samfélag mannsins er samofið náttúrunni og þurfa börn að kynnast 

því samfélagi sem þau alast upp í. Einkum ef börnin eiga að hafa vit á því 

hvað er best að gera til að koma samfélagi sínu til góða og geta gripið til 

aðgerða. Hugsunin er að fara með börn á söfn í bænum. Með því að skoða 

söfn í bæjarfélaginu kynnast börn sögu bæjarins og eftir því sem þau eldast 

setja þau söguna, sem þau hafa kynnst, í samhengi við nútímann en á meðan 

börn eru á leikskóla eru safnaferðir grunnur að skilningi seinna meir. Fleira er 

að sjá á söfnum en sögu bæjarins. Sums staðar er að finna minjasöfn sem 

sýna meðal annars hvernig fólk bjó fyrr á öldum. Allt fer það eftir hverju 

bæjarfélagi hvernig og hvaða söfn er hægt að skoða, en oftar en ekki tengjast 

þau á einn eða annan hátt sögu samfélagsins. Skoða má gömul hús í bænum, 

vera með kort og merkja inn hvar hvert barn býr og fleira. 

• Fjall – Með því að fara í vettvangsferðir upp í fjall er hægt að skoða plönturnar 

sem þar er að finna og bera þær saman við aðrar plöntur sem skoðaðar eru i 

öðrum vettvangsferðum. Í fjallaferð er einnig að finna ólíkt dýralíf en annars 

staðar. Þegar í fjallið er komið er tilvalið að benda börnum á það sem fyrir 

augu ber og útsýnið auk þess sem fjallaferð er frábær útivist. Þegar haustar er 

ber að finna í mörgum fjallshlíðum sem má tína og einnig er hægt að tína 

fjallagrös og kenna börnum um þau og hvað er hægt að nota þau í. 

• Lækur, á – þar sem læk er að finna í grennd við leikskóla er hann skoðaður, 

plöntur tíndar í plöntubókina og tegundafjölbreytileiki skoðaður. Þegar 

lækurinn er skoðaður er rætt um öryggi í kringum lækinn. Það sem fræðast má 

um í sambandi við læki og ár er til dæmis hringrás vatnsins, hvaðan kemur 

það, hvert fer það og svo framvegis. Eins að fjalla um hversu mikilvægt vatn er 

okkur og öllu lífi. 

• Sveit – Leikskólar ættu að fara, að minnsta kosti einu sinni á ári, með börn í 

sveitaferð og skoða dýrin sem búa þar. Þar ætti að fjalla um hvað dýrin gefa 

okkur og skoða umhverfið og náttúruna sem þar er að finna. Fjalla þarf um 

hvað dýrin borða og hvaðan maturinn þeirra kemur. Og síðast en ekki síst að 

setjast niður og njóta kyrrðarinnar í sveitinni, hlusta á fuglasönginn og ræða 

um muninn á fuglalífinu í sveitinni og bænum. 

Í öllum vettvangsferðum ættu kennarar að taka myndir til að skrá það sem börnin 

læra og upplifa í ferðunum. Þannig geta kennarar áttað sig á hegðun barnanna, hvað 

má bæta í ferðunum, hvernig kennararnir geta gert betur ásamt fleiru sem hlýst af því 

að skrá það sem fram fer í starfi barnanna.  

3.1.2. Veðurfar 

Að gera reglulegar veðurathuganir gerir börn meðvitaðri um þær breytingar sem eru 

á veðrinu dagsdaglega. Börnin skoða veðrið í allt að mánuð á hverjum ársfjórðungi á 

þessum mánuði taka þau myndir sem fer í dagbók. Með þessum dagbókum sjá 

börnin veðurbreytingar yfir ár en ekki einungis í nokkra daga. Eins má gera stærra 

verkefni þar sem útbúin eru spjöld sem hengd eru upp í leikskólanum til að tilkynna 

veðrið á hverjum degi og hvernig æskilegt er að klæða sig út sem veitir börnum 

ákveðna ábyrgð. Kennari vekur athygli barnanna á hvaða áhrif veðrið hefur á 

gróðurinn, hvernig flóðvarnagarðar, snjóflóðagarðar og tré geta varið landið og komið 

í veg fyrir landrof. 

 

3.1.3. Fuglar 

Þau dýr sem lifa vilt í náttúrunni spila stórt hlutverk í vistkerfinu. Sumum dýrunum má 

veita smá aðstoð yfir hörðustu mánuði ársins. Fuglum má til dæmis gefa á 

leikskólalóðinni og þannig er hægt að laða að fugla en það veitir börnunum tækifæri 

til að fylgjast með þeim. Ef fuglarnir gera sig heimkomna við leikskólann er líklegt að 

þeir geri sér hreiður í nágrenni hans þegar vorar. Börnin geta síðan fylgst með þeim 

og ungunum. Með því læra börnin um atferli fugla og hvernig á að umgangast fugla 

með unga. Auk þess geta börnin skoðað þær tegundir sem koma, tekið myndir og 

velt fyrir sér og leitað upplýsinga um hvað fuglarnir veita okkur í daglegu lífi. Fleiri dýr 

lifa villt í náttúru Íslands en fuglarnir en þar sem auðveldast er að skoða þá eru þeir 

teknir fyrir en þess fyrir utan má skoða myndir og bækur um önnur villt dýr sem lifa á 

Íslandi. 

 

3.1.4. Skordýr 

Jarðvegurinn iðar af lífi. Það líf sem lifir í jarðveginum er mikilvægt og börn ættu að 

þekkja hvaða hlutverki þessar lífverur þjóna, sem er mikilvægt. Börn fara með 

krukkur og veiða skordýr í þær, sem eru svo skoðuð, síðan geta þau fundið heitin á 

þeim og helstu hlutverk í jarðveginum. Þegar börnin hafa lokið við að skoða skordýrin 

sleppa börnin þeim og læra þar með að ekki þarf að drepa dýrin til að læra um þau. 

Einnig eru fjölmargar tegundir bæði af flugum og köngulóm sem gott er að fræðast 

um sem minnkar líkur á að börn verði hrædd við þessi dýr sem vill oft verða en með 

þekkingu má draga úr hræðslu. 

 

3.2. Menntun um vistspor með börnum 

Vistspor er stórt hugtak sem leikskólabörn skilja ekki strax en með tímanum og 

menntun læra þau hvað vistspor er. Það ætti að byrja strax á leikskóla að kenna 

börnum um vistspor mannsins. Kennslan þarf að vera í einfaldri mynd svo börnin 

skilji það sem er verið að kenna þeim. 

 Í kennslu um vistspor mannsins með börnum væri farið í mjög smáa mynd af 

vistspori eins og það sem börnin sjálf skilja eftir sig. Því allt sem maðurinn gerir 

kemur frá náttúrunni og er skilað aftur í náttúruna. Með því að skoða matinn í 

matartímanum og ræða hvaðan maturinn kemur og hvað verður um það sem 

afgangs er, væri hægt að ýta undir skilning á hugtakinu. Önnur leið væri að skoða 

hvaðan pappírinn kemur sem börnin nota dagsdaglega, lita á, klippa og lesa bækur, 

auk þess hvað verður um pappírinn. Fer hann aftur í náttúruna, er hann endurnýttur 

eða endurunnin og hvernig þá? 

 

3.3. Sjálfbærnimenntun með börnum 

Fyrsta skrefið sem þarf að taka þegar stefnt er að því að gera leikskóla sjálfbæran er 

að allt starfsfólk leikskólans sé samstíga og tileinki sér það sem felst í sjálfbærri 

þróun og helgi sig því starfi sem fyrir höndum er. Ef starfsfólk og kennarar leikskólans 

starfa ekki eftir því sem er verið að kenna börnunum missir það marks. Börnin læra 

það sem fyrir þeim er haft en ekki sagt. Endurmenntun starfsfólks til sjálfbærni er 

þess vegna það sem þarf að byrja á. Greiningarlykill Geta hópsins er góður til að 

notast við þegar tileinka á leikskóla sjálfbæra þróun. Lykillinn getur gagnast til að 

auka menntun til sjálfbærni, greiningarlykillinn tekur á sjö þáttum sem Geta hópurinn 

telur vera á bak við sjálfbæra þróun. Þessir sjö þættir eru gildi, viðhorf og tilfinningar 

gagnvart náttúru, þekking sem nýtist til skynsamlegrar nýtingar náttúru, velferð og 

lýðheilsa, lýðræði og þátttaka í samfélaginu, geta til aðgerða, jafnrétti og fjölmenning, 

alþjóðavitund og hnattrænn skilningur, að lokum er efnahagsþróun og framtíðarsýn 

(Kristín Norðdahl, 2009). 

 Hugtakið sjálfbær þróun er hugtak sem leikskólabörn eiga erfitt með að skilja 

en með því að kenna þeim að ganga vel um náttúru og umhverfi er lagður grunnur að 

skilningi á sjálfbærni og sjálfbærri þróun. Menntun til sjálfbærni varðar mörg svið, svo 

sem náttúru, auðlindir, efnahag, neyslu og fleira. Eins er menntun til sjálfbærni 

samþætt úr þekkingu, færni, gildum og heildarsýn í tíma og rúmi. Fólk þarf að vera 

gagnrýnið og fært um að sjá hvaða breytingar þarf bæði á því sjálfu og samfélaginu í 

átt að sjálfbærni (Sigrún Helgadóttir, 2013, bls. 43). Því þarf að samþætta menntun til 

sjálfbærni við annað starf sem fram fer á leikskólum. Fyrst og fremst þarf að stuðla 

að virðingu barna fyrir náttúrunni. Þá fyrst eru þau viljug til verks til að vernda 

náttúruna. Þá er hægt að fjalla um sjálfbærni. Brýna þarf fyrir börnum að margt smátt 

geri eitt stórt eins og kemur fram í aðalnámskrá leikskóla (2011) og að ekki þurfi að 

bíða eftir stóru breytingunum svo hægt sé að fagna smáum breytingum til hins betra. 

Hér á eftir koma hugmyndir um hvernig hægt er að vinna með sjálfbærni á 

leikskólum. 

 

3.3.1. Endurvinnsla 

Endurvinnsla er mikilvægur liður í sjálfbærri þróun. Þegar rusl er flokkað endar það 

ekki í náttúrunni þar sem það tekur fjölda ára að brotna niður. Það sem hægt er að 

gera þegar kemur að endurvinnslu á leikskólum er að hafa endurvinnslutunnur á 

öllum deildum sem eru aðgengilegar og sjáanlegar börnum. Allt frá upphafi 

leikskólagöngunnar ættu börn að vera vitni að því að ruslið á sína tunnu eftir gerð til 

dæmis á pappír sér ruslatunnu og plast aðra. Auk þessi ætti ekkert inn á deildunum 

að vera þannig að ekki sé hægt að endurvinna það á neinn hátt. Leikskólar ættu auk 

þess að reyna að draga sem mest úr rusli sem ekki er hægt að endurvinna og nota 

vörur sem eru umhverfisvænar. 

 Til að sýna börnum hvernig pappír er endurunninn má gera pappír með þeim 

úr pappír en með því öðlast þau skilning á ferlinu sem er á bak við endurvinnslu 

pappírs. Einn dag í viku ætti að fara í gönguferð með poka og tína rusl en einnig vera 

alltaf með poka í gönguferðum og tína upp það rusl sem börnin verða vör við. Með 

því vekur það börn til umhugsunar um að henda ekki rusli á götuna sem gæti leitt til 

þess að þau vilji taka upp rusl sem þau sjá á förnum vegi. Ruslið má svo flokka í 

réttar tunnur þegar komið er til baka á leikskólann. En gæta þarf hreinlætis við það 

starf og þvo hendur vel eftir á. Elstu börnin gætu unnið verkefni til að gera fólkið í 

samfélaginu meðvitaðra um það rusl sem hent er á götuna í hverri viku. Verkefnið 

gæti til dæmis verið þannig að rusl sem er tínt á ákveðnu svæði á viku sé haft 

sýnilegt og veggspjöld sem börnin gera, hengd upp við ruslið, þessu komið fyrir á 

fjölförnum stað svo sem flestir sjái það. Auk þess að gera fólkið í samfélaginu 

meðvitaðra um rusl á götunni sjá börnin að þau geta haft áhrif þótt þau séu ung sem 

og haft sitt að segja sem eykur hjá þeim sjálfstraust. 

 Með börnum má skoða myndir eða myndbönd á Internetinu sem sýna hversu 

langan tíma það tekur ruslið að eyðast upp í náttúrunni sem er ástæða þess að við 

endurvinnum eins mikið rusl og mögulegt er. Á netsíðu Sorpu, sorpa.is, er hægt að 

skoða myndir um hvernig á að flokka rusl og hvað er endurunnið úr því, þar er líka að 

finna margt annað fróðlegt um endurvinnslu sem og myndbönd sem gott væri að 

skoða með börnunum. Með því að sjá efnið myndrænt skilja þau betur heldur en ef 

það er einungis útskýrt fyrir þeim.  

 Eftir fremsta megni er það haft fyrir börnunum að margt ef ekki allt má 

endurnýta á leikskólanum á einhvern hátt. Þó að leikföng séu biluð má nota þau í 

eitthvað annað og úr gömlum flíkum má gera innkaupoka eða tuskur. Foreldrar og 

aðrir ættu að geta komið með gamalt dót eða rafmagnstæki sem börnin geta skoðað, 

tekið í sundur, sett saman aftur og endurnýtt á nýjan og skemmtilegan hátt. 

 Á leikskólum ætti að nota tuskur sem mest í stað pappírs, til að þurrka hendur 

og þvo munna. Með því er minna rusl sem hent er og pappírsnotkun minnkuð sem 

leiðir til minni innkaupa. 

 Það lífræna sem fellur til á leikskólanum fer í sér ílát sem börnin sjá um að fara 

með daglega út í moltutunnu, börnin eru frædd um til hvers þau eru að fara með 

afganga í sér tunnu og hvað verður um matinn sem og hvað er síðan hægt að gera 

við moltuna sem verður til í tunnunni. 

 

3.3.2. Jarðarsáttmálinn 

Markviss vinna með jarðarsáttmálann er góð leið til að auka vitneskju barna um 

sjálfbærni og verndun náttúrunnar. Jarðarsáttmálinn tekur á flestum ef ekki öllum 

hliðum sem þarf að huga að þegar sjálfbær þróun er höfð að leiðarljósi í starfi og leik. 

Hann tekur til að mynda á því að bera virðingu fyrir öllu lífi, félagslegu jafnrétti, friði og 

fleiru. Sáttmálinn ætti að vera greinilegur börnum um leið og unnið er með hann, 

þannig að þau komist að honum til að skoða hann og að velta því fyrir sér sem hann 

fjallar um. Þegar unnið er með sáttmálann ætti að taka hverja grein fyrir og fjalla 

ýtarlega um hana í allt að viku, finna myndir sem eru táknrænar fyrir greinarnar og 

leyfa börnunum að taka þátt í því, börnin geta sjálf teiknað myndir til að myndskreyta 

sáttmálann. Börnin gætu endurútgefið sáttmálann með myndum eftir þau, með því 

læra börnin mun meira en að ræða einungis um jarðarsáttmálann því börn og fólk 

læra meira í verki en orði. Að fara svona í gegnum allan jarðarsáttmálann tekur tíma 

en er eflaust þess virði því hann tekur á þeim atriðum sem sjálfbærnimenntun snýst 

um. 

 

3.3.3. Hænur 

Ef leikskóli heldur hænur er það skref í átt að sjálfbærni. Þar fær leikskólinn lífræn, 

frjáls egg og afgangar sem ekki er æskilegt að setja í moltutunnuna líkt og kjöt og 

fisk, borða hænur með bestu lyst sem veldur minna rusli frá leikskólanum. Þar fyrir 

utan er hænsnaskítur fyrirtaks áburður í matjurtaræktun. Auk þess læra börnin á 

leikskólanum margt á því að hugsa um hænur. Þau öðlast ábyrgð og sjálfstraust á að 

hugsa um hænurnar en þá verður að treysta þeim til að taka virkan þátt og leyfa þeim 

að gera sem mest þegar kemur að því að hugsa um hænurnar. Börnin læra um dýrið 

sjálft, hvaðan eggin koma, atferli þess og fleira. Ekki er sjálfgefið að 

leikskólakennarar séu reiðubúnir til að sjá um hænur. Því er nauðsynlegt að ræða þá 

ákvörðun vel áður en skrefið er stigið. Tiltölulega auðvelt er að halda hænur. Þær 

geta verið óafskiptar um helgar ef þær eru í góðum kofa með gerði. Þegar farið er út í 

hænsnarækt er gott að gera skipulag sem auðvelt er að fara eftir til dæmis skiptast 

börnin á að taka egg þegar þau koma á morgnana með kennara, fara með afganga 

eftir hádegismatinn til þeirra og athuga hvort nægt vatn sé hjá þeim. Einnig þarf að 

þrífa kofann reglulega og geta börnin aðstoðað kennara við það. 

 

3.3.4. Ætur garður  

Að hafa garðskika á leikskólalóðinni þar sem grænmeti, krydd og annað ætt er 

ræktað gerir börn meðvituð um hvaðan grænmetið kemur og hvaða vinna liggur á 

bak við það sem þau borða. Fyrsta vorið, þegar farið er út í matjurtaræktun, tekur 

tíma og vinnu að stinga upp garðinn og gera hann ræktanlegan. Það er starf sem 

börnin ættu að fá að taka þátt í og oft er það vegferðin sem skiptir meira máli en 

leiðarendinn. Með því að taka þátt í öllu ferlinu læra börnin margt, til dæmis hvað það 

sé sem þarf fyrir góðan garð, hvernig jarðvegur er æskilegur, hvaða áburður er góður 

og margt fleira. Fræ er hægt að taka úr ýmis konar grænmeti sem er á borðum 

leikskólans eins og úr paprikum og tómötum og setja í mold. Séu fræ tekin snemma 

vors ætti að vera hægt að fá uppskeru að hausti sama árs. Börn hafa gaman af að 

setja niður fræ og fylgjast með þeim koma upp, vaxa og gefa af sér ávöxt. Auðvelt er 

að rækta salat sem gefur af sér á um það bil sex vikum frá sáningu. Margt annað er 

hægt að rækta upp af fræi á skömmum tíma sem börnin geta notið að rækta og 

borða. Annað tekur lengri tíma og meiri vinnu að rækta en ef vilji er fyrir hendi er það 

vel gerlegt. Auk þess má koma upp litlu gróðurhúsi eða vermireit við leikskólann ef 

rækta á eitthvað sem þarf lengra sumar og meiri hita en Ísland býður upp á. Þegar 

börn fá að taka þátt í að rækta grænmetið eru meiri líkur á að þau vilji borða það ef 

þau hafa sýnt því lítinn áhuga. Við ræktunina er hægt að nota moltuna og 

hænsnaskít sem áburð og ræða við börnin um öll næringarefnin og hvers vegna 

moltan er svona góður áburður og eins um annan lífrænan áburð en ekki að notast 

við tilbúinn áburð, jafnvel er hægt að fá annan húsdýraáburð. 

 Petter Åkerblom (2003) rannsakaði notkun, áhrif og þýðingu skólagarða við 

fimm grunnskóla í Svíþjóð og einn skóla í Bretlandi. Það sem viðmælendur hans 

sögðu meðal annars um skólagarðana var, að garðurinn væri álitinn sem 

kennslustofa þar sem mikið nám fer fram, garðurinn er staður heilsu og velferðar, 

nemendur tengjast við náttúruna þar sem boðið er upp á ný tækifæri og nemendur 

læra af því að framkvæma sjálfir. Åkerblom segir að skólagarðar séu góður staður til 

að hefja sjálfbæra þróun þar sem nemendur læra um hringrás náttúrunnar, láta sér 

annt um náttúruna og lífverur hennar og þar læra þeir í verki en ekki af bókum. 

Rannsókn hans gefur til kynna að það að rækta í skólanum sé gott skref í átt að 

sjálfbærni. 

4. Umræður 

Helsta inntak sjálfbærrar þróunar er að skila jörðinni til komandi kynslóða í betra 

ástandi en við tókum við henni. Í því felst að sýna náttúrunni virðingu og 

væntumþykju og ganga vel um hana. Það veltur fyrst og fremst á viðhorfum hvernig 

við högum okkur gagnvart umhverfinu. Ef manni þykir vænt um náttúruna og sýnir 

henni virðingu vill maður vernda hana. Í umhverfismennt með ungum börnum er 

lagður grunnur að sjálfbærnivitund en það stuðlar að vilja til að ganga vel um 

náttúruna og láta sér annt um umhverfið. Umhverfismenntun, sem hefur það markmið 

að efla umhverfisvitund barna, felur í sér kynningu á nærumhverfinu, að fara með 

börnin út í náttúruna og kynna þau fyrir margs konar umhverfi nær og fjær. 

Vettvangsferð er tilvalin leið til þess. Vettvangsferðir gefa innsýn í fjölbreytileika 

náttúrunnar og það lífríki sem er að finna í náttúrunni. Umhverfi leikskóla býður upp á 

fjöldan allan af möguleikum til vettvangsferða. Þá er að láta hugmyndaflugið ráða og 

nýta ferðina sem mest í kennslu en samt sem áður þannig að börnin skemmti sér við 

það. Til dæmis er hægt að fara í fjallaferð eins og áður hefur komið fram og kanna 

fjölbreytileikann sem þar er að finna og miða það við aðrar ferðir sem hafa verið 

farnar. Börn eru mjög hugmyndarík og málið er að hlusta á þau og fylgja því eftir sem 

þeim dettur í hug. Ef sjóræningjar eru þeim efst í huga er um að gera að nýta það og 

gera fjöruferð að fjársjóðsleit og svo framvegis. Umhverfismennt snýst auk þess um 

hvernig veðurfarið hefur áhrif á náttúruna og með því að taka veðrið reglulega og 

halda dagbók sjá börnin hvaða áhrif veðrið hefur og hversu mikinn kraft það getur 

haft en þá umræðu er hægt að yfirfæra á náttúruauðlindir og fjalla um þær við börnin. 

Sjálfbær þróun er um að við mætum þörfum okkar eftir bestu getu án þess að 

draga úr möguleikum komandi kynslóða (Rammaáætlun, e.d.). Sjálfbær þróun hefur 

verið stunduð um árabil og kynslóðir áður fyrr nýttu auðlindir sínar þannig að næstu 

kynslóðir biðu ekki skaða af. Í dag er sjálfbær þróun ekki lengur einkamál þjóða 

heldur alþjóðamálefni því nýting einnar þjóðar á auðlindum sínum getur haft áhrif á 

aðrar þjóðir (Ólafur Páll Jónsson, 2001). Sjálfbær þróun er framfarir, ekki stöðnun 

eða afturför (Ingólfur Ásgeir Jóhannesson o.fl. 2008, bls. 7–8). Með það í huga þarf 

að mennta börn til sjálfbærni sem fyrst en með því alast þau upp við að sjálfbærni sé 

sjálfsögð og taka hlutina ekki sem gefnum heldur hugsa um það sem þau nota frá 

náttúrunni og hvernig megi nýta það sem notað er á sjálfbæran hátt. Þær aðferðir 

sem komu fram hér að ofan til menntunar til sjálfbærni eins og endurvinnsla, 

hænsnahald, ræktun og fleira eru atriði sem stuðla að því að auka vitund barna um 

nýtingu auðlinda og að hugsa vel um það sem við höfum auk þess að huga að 

vinnunni sem liggur á bak við það sem notast er við í daglegu lífi. Ræktun í leikskóla 

er hægt að fara með á hærra plan með því að hafa gróðurhús við leikskólann. Í köldu 

gróðurhúsi er hægt að rækta ávexti og vera með tilraunaræktun á hinum ýmsu 

framandi ávöxtum og grænmeti sem almennt er ekki ræktað hérlendis en þá þarf að 

halda góða dagbók um það svo börnin sjái hvernig gengur og geti áttað sig á því ef 

ekki gengur að rækta eitthvað og þá er hægt að ræða hvers vegna er ekki hægt að 

rækta ákveðna tegund í köldu gróðurhúsi, kannski megi rækta hana í meiri hita og 

hvað sé hægt að gera. 

Sjálfbær þróun byggir á þremur stoðum: efnahagsvexti, félagslegri velferð og 

jöfnuði og verndun umhverfisins. Fyrst voru þessar stoðir álitnar aðskildar því margir 

töldu sjálfbæra þróun vera fyrst og fremst umhverfisvernd í skólum en í gegnum 

tíðina hefur skilningur á hugtakinu breyst og nú er sjálfbær þróun álitin sem samofin 

úr þessum þremur þáttum sem þarf að vinna að samtímis (Ingólfur Ásgeir 

Jóhannesson o.fl. 2008, bls. 8). Gera þarf greinarmun á jarðbótum og 

umhverfisspjöllum. Jarðbætur geta verið skógrækt eða flóðvarnagarðar, 

umhverfisspjöll geta flokkast undir aðgerðarleysi því náttúruöflin spilla stundum 

umhverfinu með sandfoki eða flóðum, því er í anda sjálfbærni að koma í veg fyrir 

atvik sem eyða landinu (Atli Harðarson, e.d.). Þó að þessi ritgerð fjalli um að mennta 

leikskólabörn til sjálfbærni eru mörg atriði sem hægt er að vinna með þeim 

sérstaklega þegar kemur að umhverfisvernd. Það að kenna þeim að planta trjám og 

tilgang með flóðvarnargörðum og snjóvarnargörðum átta þau sig á nauðsyn þess að 

bæta landið en ekki spilla því og á hversu margan hátt náttúruöflin geta eytt landinu 

sem við getum komið í veg fyrir með réttum aðgerðum. Það að skoða veðurfar og 

benda börnunum á þau áhrif sem veðrið hefur á náttúruna verður til þess að börnin 

sjá hvernig má koma í veg fyrir mikið landrof. 

Í Ríó var framkvæmdaáætlun dagskrá 21 samþykkt, sem er leiðbeinandi 

framkvæmdaáætlun um umhverfismál fyrir ríkisstjórnir til að fara eftir á 21. öldinni. 

Áhersla er á samvinnu í umhverfismálum, að efla endurvinnslu, minnka mengun, 

auka fræðslu og upplýsingar til almennings og fleira (Sigrún Helgadóttir, 2013, bls. 

10–11).  

Staðardagskrá 21 er áætlun sem sveitarstjórnir eiga að gera í samræmi við 

dagskrá 21. Staðardagskrá 21 er ekki lagalega bindandi heldur ber sveitarstjórnum 



 

 26 

 

siðferðisleg skylda til að fylgja áætluninni, með henni færast sveitarfélög nær 

sjálfbærni á 21. öldinni (Arnheiður Hjörleifsdóttir og Stefán Gíslason, 2003). Með 

þessari framkvæmdaáætlun fengu þjóðir heims grunnreglur og viðmið til að móta og 

innleiða sjálfbæra þróun, en það hefur dregist í mörgum löndum. Sérstaklega hér á 

landi því sjálfbærni hefur lengi verið álitin sem hámarksnýting á náttúruauðlindum 

(Þorvarður Árnason, 2008, bls. 83). Það er einföldun á sjálfbærri þróun en með því 

að mennta börn til sjálfbærni og í umhverfismennt er hægt að koma í veg fyrir þessa 

einföldun. Þau atriði sem eru í framkvæmdaáætlun eins og samvinna í 

umhverfismálum og að efla endurvinnslu er hægt að vinna með börnum eins og 

kemur fram í hugmyndum mínum um endurvinnslu auk þess er mikið af upplýsingum 

sem börnin fá og miðla þeim áfram til foreldra og aðstandanda. Jarðarsáttmálinn, 

sem gerður var af Sameinuðu þjóðunum, vegna ástandsins í heiminum hvað varðar 

fátækt, eyðileggingu jarðar og lífríkis, útdauða tegunda, mengunar og fleira, auk þess 

að stuðla að réttlæti, friði og efnahagslegu og félagslegu lýðræði (Sigrún Helgadóttir, 

2013, bls. 16–17). Sáttmálinn er ætlaður til að vernda jörðina. Því er tilvalið að nota 

hann í kennslu með ungum börnum, að fara í gegnum hann eins og útlistað er hér að 

ofan tekur tíma en er að mínu mati góð leið til að fjalla um sjálfbærni með börnum því 

sáttmálinn tekur á öllum þeim atriðum sem sjálfbærni tekur til. Jarðarsáttmálinn er 

góður uppruni upplýsinga sem börnin geta farið með heim sérstaklega ef þau 

endurútgefa hann með eigin myndskreytingum sem gæti leitt til þess að foreldrar og 

aðstandendur sem skoða jarðarsáttmálann þeirra fari að velta sjálfbærri þróun meira 

fyrir sér. Því fyrr sem börn byrja að læra um sjálfbæra þróun því betra tel ég. Með því 

að alast upp við ákveðið viðmið hugsa börnin þannig þegar þau eldast og halda því 

sem þau lærðu áfram án umhugsunar. 

Í fyrstu aðalnámskrá leikskóla, sem kom út árið 1999, kemur fram að 

lífsafkoma mannsins, bæði líf og heilsa séu háð náttúrunni og öflum hennar því sé 

þekking á henni og fyrirbærum sem tilheyra henni lífsnauðsynleg en ekkert er komið 

inn á sjálfbæra þróun (Menntamálaráðuneytið, 1999). Í næstu aðalnámskrá, sem 

gefin er út fyrir leikskóla árið 2011, hefur vitund um slæmt ástand jarðar aukist til 

muna og sjálfbærni orðin einn af grunnþáttum menntunar. Þar kemur fram að 

sjálfbærni sé ástand sem helst í jafnvægi og sjálfbær þróun sé ferli sem leiðir af sér 

breytingar í þjóðfélögum eða minni hópum (Mennta- og menningarmálaráðuneytið, 

2011, bls. 18). Svo menntun til sjálfbærni heppnist þurfa allir kennarar og starfsfólk 

að vera samtaka um markmið og leiðir (Inga María Ingvarsdóttir, 2013, bls. 129). Þar 

af leiðandi þarf starfsfólk leikskóla að tileinka sér sjálfbærni til að geta kennt börnum 

um sjálfbæra þróun og sjálfbærni. Við það starf er gott að notast við GETA 

greiningarlykil. Í aðalnámskránum tveimur sem rýnt var í hér sést að mikil framför 

hefur orðið á þessum árum sem liðu á milli útgáfu þeirra og með aukinni menntun 

batnar ástandið enn meira og vonandi getur Ísland talist sjálfbært land einhvern 

tímann. Með aukinni menntun snýst fólk í frekari mæli til sjálfbærni því aukin menntun 

getur fengið fólk til að breyta hegðun sinni en þegar fólk breytir hegðun sinni hefur 

það áhrif á þau samfélög sem það býr í. Vonandi, með aukinni menntun í leikskólum, 

fara börn heim með vitneskju sína og foreldrar sem ekki hafa staðið sig sem skyldi, 

þegar kemur að sjálfbærni, taki menntun barna sinna til fyrirmyndar og snúist að 

einhverju leyti í átt að sjálfbærni þó ekki væri nema að litlu leyti. Þegar börnin í 

leikskólunum eldast hafa þau enn meiri áhrif á samfélag sitt og geta gripið til 

aðgerða, sérstaklega ef þau njóta stuðnings heima fyrir. 

Vistkerfi jarðar setur takmarkanir sem sjálfbærni getur einungis átt sér stað 

innan. Þessi takmörk þarf að þekkja og skilja auk þess hringrásir, ferli og lögmál 

náttúrunnar sem umlykur mannlegt samfélag (Mennta- og menningarmálaráðuneytið, 

2011, bls. 18). Fólk þarf að tileinka sér breytta lífshætti og virða lýðræði og jafnrétti 

allra, líka komandi kynslóða, þannig getur sjálfbærni átt sér stað. Skólar spila stórt 

hlutverk í því samhengi en þannig verða allir að vera samtaka um að sætta sig við 

hófsemi og jöfnun á lífsgæðum með því að breyta neysluvenjum og lífsháttum en 

þannig er hægt að koma í veg fyrir ofnýtingu jarðar. Grundvöllur sjálfbærrar þróunar 

er menntun og skilningur á hvernig er komið fyrir jörðinni (Sigrún Helgadóttir, 2013, 

bls. 14–16). Í hugmyndum sem notast var við um umhverfismennt með börnum er 

stuðlað að því að þau læri um vistkerfið með því að læra um það dýralíf, sem er að 

finna í íslenskri náttúru og annað lífríki, bæði plöntur og skordýr. Ólíkt dýralíf er að 

finna í fjöru en fjalli og á sama við um plöntulífríkið. Með því að fara í vettvangsferðir 

á ólíka staði sjá börnin mismuninn milli staða og læra í leiðinni um vistkerfið og 

hringrás náttúrunnar. Með því að taka sérstaka dýrategund fyrir eins og fugla læra 

börnin enn meira um þessa ákveðnu tegund. Auk þess er hægt að nýta áhuga 

barnanna og fjalla um þau dýr sem eru þeim hjartfólgnust þá stundina. Oft vill svo 

vera að flest börnin fái áhuga á ákveðinni tegund í einu og þá er tilvalið að taka það 

fyrir. Margar leiðir eru færar til að fjalla um ákveðið dýr. Til dæmis að fjalla um fugla 

um leið og laða má þá að svo börnin geti fylgst með þeim eða veiða skordýr í krukkur 

og skoða þau og finna upplýsingar. Mikilvægt er að kenna börnum að þau þurfi að 

vera góð við öll dýr, líka skordýr og sleppa þeim þegar búið er að kanna þau, því 

skordýrin spila stórt hlutverk í vistkerfinu. 

Grundvöllur verndunar náttúrunnar er að þekkja hana og skilja hana en ólæsi 

á náttúruna getur verið lífshættulegt og til að geta lesið í náttúruna þarf fólk að 

kynnast henni, upplifa og skoða umhverfi sitt. Með mikilli tæknivæðingu fjarlægjast 

börn náttúruna og sjá ekki hversu háð mannkynið er henni (Sigrún Helgadóttir, 2013, 

bls. 21–22). Markmiðið með umhverfismennt er að efla umhverfisvitund barna, að 

þau skynji hvað er við hæfi í náttúru og samfélagi (Sigrún Helgadóttir, 2013, bls. 41). 

Þegar börnum er kennt að notast við bækur og Internetið við að afla sér upplýsinga 

um það, sem þau eru að læra, sjá þau að tölvur eru nothæfar í meira en að leika í 

hugsunarlausum leikjum sem þau stunda nú í meiri og meiri mæli. Með 

vettvangsferðum læra börnin að njóta náttúrunnar og þess sem hún hefur upp á að 

bjóða, njóta kyrrðarinnar sem er að finna í sveitinni, njóta útsýnisins sem er frá fjallinu 

og svo framvegis. 

Global footprint network hefur þróað aðferð til að mæla vistspor mannsins, en 

vistspor mannsins er það sem hann skilur eftir sig í náttúrunni, ágangur hans á 

náttúruna (Sigrún Helgadóttir, 2013, bls. 25). Síðan 1970 hefur maðurinn gengið 

óhóflega á náttúruna og jörðin þarf eitt og hálft ár til að endurnýja sig miðað við 

nýtingu á henni á hverju ári sem er stór ógn við náttúruna og velferð mannsins. Með 

því að mæla vistspor er hægt að mæla áganginn og reyna að stjórna honum (Global 

footprint network, 2012). Árið 2030 þarf maðurinn jafngildi tveggja jarða til að sjá fyrir 

sér. Þetta getur leitt af sér hrun í sjávarútvegi, eyðingu skóga og fleira sem getur leitt 

til átaka, stríða, búferlaflutninga og hungursneyðar, sem hefur mun verri áhrif á þá 

sem búa nú þegar við fátækt, en iðnríkin þar sem þjóðir sem búa við skort geta ekki 

keypt sig frá vandamálunum. (Global footprint network, 2014). Samkvæmt Sigurði 

Eyberg Jóhannessyni (2010) var vistspor Íslands árið 2005 eitt það stærsta í 

heiminum sem gerir Ísland að neyslufrekustu þjóð heims. Erfitt getur reynst að fræða 

ung börn um vistspor en þá er gott að byrja smátt, eins og rætt var um hér að ofan, 

með því að ræða við þau hvaðan maturinn kemur og hvað verður um það sem verður 

eftir. Ef leikskóli starfar í anda sjálfbærni er hann með moltutunnu og jafnvel hænur 

sem afgangur af matnum fer í svo ekki skilast mikið í náttúruna af því nema það góða 

því molta er holl fyrir jarðveginn og lífið sem í honum þrífst og frá hænunum koma 

egg og hænsnaskítur sem er eins og moltan góð fyrir lífríki jarðar. Með því að byrja 

smátt leggur það grunninn að meiri kennslu um vistspor mannsins og hvernig megi 

minnka það. En allt það starf sem unnið er með í þessum hugmyndum ætti að ýta 

undir það að vistsporið minnki. Með aukinni endurvinnslu og endurnýtingu minnkar 

það sem við skilum af okkur út í náttúruna aftur. 

Með áherslu á umhverfismennt í leikskólum þar sem farið er með börnin í 

reglulegar vettvangsferðir þar sem þau kynnast náttúrunni og lífríkinu í kringum þau 

tel ég að fyrsta skrefið sé stigið í að auka vitund leikskólabarna um sjálfbærni og 

sjálfbæra þróun. Þegar börnin kynnast náttúrunni fer þeim að þykja vænt um hana og 

vilja vernda hana. Auk þess að fara með börnin í vettvangsferðir þurfa 

leikskólakennarar að vera duglegir að flokka rusl og fjalla um endurvinnslu auk þess 

að rækta grænmeti og annað ætilegt við leikskólann og leyfa börnunum að taka eins 

mikinn þátt og þau hafa getu og áhuga til. Ég tel þetta vera góðar leiðir til að stuðla 

að vitund leikskólabarna um sjálfbærni og sjálfbæra þróun. Eins og áður hefur komið 

fram er mikilvægt að allt starfsfólk tileinki sér sjálfbæra starfshætti til að starfið gangi 

sem best og leikskólabörn átti sig á þeim hugtökum sem fjallað er um. 

